
PREMJU ĊITTADIN EWROPEW
Is-Sibt, 20 t’Ottubru 2012 

Kelma ta’ Apprezzament

Monsinjur Victor Grech

Nixtieq nirringrazzja mill-qalb lill-Onorevoli Louis Grech u lill-Onorevoli Simon Busuttil illi,  f’isem il-Membri Maltin fil-Parlament Ewropew, ppreżentaw in-nomina tiegħi għal dan il-Premju Prestiġjuż.

Inrodd ħajr ukoll lill-Kanċellerija tal-Premju Ċittadin Ewropew talli tat l-approvazzjoni tagħha.

1.0 Jiena nħares lejn dan il-Premju bħala għarfien lill-“Anzjanità Attiva u Kommunikazzjoni bejn il-Ġenerazzjonijiet.”  “L-Anzjani” huwa qasam illi fih il-Caritas ilha taħdem mill-1981, anke fuq livell internazzjonali.  Fit-23 u 24 t’Ottubru, l-Caritas Malta, flimkien mal-Federazzjoni Internazzjonali tal-Assoċjazzjonijiet ta’ Persuni Anzjani (FIAPA) qed jorganizzaw Konferenza hawn Malta dwar Dementia/Alzheimer’s Disease bil-parteċipazzjoni ta’ bosta esperti barranin. 
X’nifhmu b’anzjanitá attiva?

Nifhmu illi biex nibqgħu żgħażagħ fl-ispirtu minkejja l-età, ma rridux noqtlu it-tifel ċkejken ta’ ġo fina.  
Irridu  
· nibqgħu noħolmu; 

· nibqgħu nissaħħru bil-ġmiel tal-ħolqien; 

· nibqgħu naħzbu b’mod pożittiv;
· nibqgħu nemmnu fil-bniedem, f’kull bniedem;

· nibqgħu nagħtu sehemna biex intejbu l-qagħda tal-bniedem fid-dinja tallum;

· nibqgħu nittamaw f’ġejjieni isbaħ.

Dan il-Premju huwa wkoll rikonoxximent tal-persuni u familji li l-Caritas ilha taqdi mill-1977 ‘l hawn, u li għalihom il-Caritas għamlet differenza kbira f’ħajjithom.  Dawn in-nies veri u l-Istaff u l-voluntieri tal-Caritas jistħoqqilhom dan il-ġieħ.
2.0 Jiena kburi li jien ċittadin Malti, kif ukoll kburi li jien ċittadin Ewropew (issa b’mod aktar formali). Is-saħħa tal-Ewropa tinsab f’dak li tirrappreżenta: popli u nazzjonijiet li jaħdmu flimkien f’diversi oqsma biex jiksbu l-istess għanijiet fuq bażi ta’ valuri u aspirazzjonijiet komuni.  

3.0 Fid-dinja hawn ħafna sfidi ġodda, li qed tiffaċċja l-Ewropa ukoll.  M’għandniex inħarsu lejn dawn il-kriżijiet bħala theddida iżda bħala opportunità biex l-Ewropa tieħu direzzjoni ġdida mhux ibbażata fuq ideat qodma iżda fuq mod ġdid kif naħsbu.”  Dan huwa l-ħsieb tal-President tal-Kummissjoni Ewropea José Manuel Barrroso: “Europe needs a new direction not based on old ideas but on new thinking” - 12 ta’ Settembru, fi Strasbourg).

3.1 Kif is-saħħa tas-siġra qegħda fl-egħruq tagħha u mhux fil-quċċata tagħha, hekk ukoll nemmen illi, waqt li l-irjieħ tal-kriżi tal-Ewro qed jonfħu fl-Ewropa, u qed joħolqu instabilità, l-imġieba tagħna għandha tkun ispirata mill-valuri fundamentali u mill-ideali veri li l-Fundaturi li waqqfu l-Unjoni Ewropea emmnu fihom u ġabu ‘l quddiem biex tinkiseb l-għaqda ekonomika u monitarja.  

Dawn il-valuri u drittijiet umani universali huma mnaqqxin fiċ-Charter tal-Unjoni Ewropea:
· ir-rispett tad-dinjità u d-drittijiet tal-persuna umana;

· is-solidarjetà, inkluż id-dritt għall-kundizzjonijiet tax-xogħol ġusti u ekwi;

· id-dritt għal-libertà u s-sigurtà individwali ta’ kull ċittadin;

· il-wellness (benessere) tal-familja; u
· il-ġustizzja soċjali.

· Dawn il-valuri u drittijiet umani iridu jiġu mħarsa għaliex jekk tiddgħajjef l-ugwaljanza bejn iċ-ċittadini tal-Unjoni Ewropea tibda titnaqqar id-demokrazija.  Tħassibni u tinkwetani illi mill-500 miljun ċittadin fl-Unjoni Ewropea hawn 120 miljun minnhom illi qegħdin jgħixu fir-riskju tal-faqar.  Il-miri ma jidhrux li qegħdin jintlaħqu.
3.2
Niskopru r-ruħ  tal-Ewropa tfisser, fost affarijiet oħra, illi ċ-ċittadini jkollhom sehem aktar kreattiv u attiv fit-tfassil u l-implimentazzjoni tal-politika Ewropea, biex ikun hawn Unjoni Ewropea illi twieġeb għall-aspirazzjonijiet u l-ħtiġijiet kollha tal-bniedem tallum; Ewropa illi fiha l-ġid irid jitkattar u d-distribuzzjoni tal-ġid ikun aktar ġust u ekwu biex il-faqar u l-esklużjoni soċjali jinqerdu.  

3.3 L-Unjoni Ewropeja hija barka - biżżejjed inħarsu lejn il-proġetti kbar li twettqu f’Malta bil-għajnuna tal-Fondi tal-Unjoni Ewropea, it-taħriġ u investimenti ġodda - imma hemm dgħufijiet funzjonali fl-Unjoni li jeħtieġ li jiġu indirizzati b’urġenza bħal ma huma l-burokrazija żejda u l-ħtieġa ta’ kontabilità akbar, effiċjenza, integrità u fuq kollox stabilità. It-triq hija twila.  Flimkien, b’rieda tajba u bl-onestà, nistgħu naslu. 

4.0  Il-Parlament Ewropew huwa Istituzzjoni fdata mill-maġġoranza tal-Maltin. Nixtieq nieħu din l-okkażjoni biex nuri l-apprezzament tiegħi u ta’ ħafna Maltin lejn ir-rappreżentanti tagħna fil-Parlament Ewropew għas-sehem attiv tagħhom kif ukoll għall-armonija li kemm il-darba wrew bejniethom fuq kwistjonijiet essenzjali, irrispettivament mix-xejriet politiċi tagħhom.  

5.0 Prosit u grazzi lill-Membri Maltin fil-Parlament Ewropew għaliex tajtu leħen lill-Malta fl-Ewropa. Il-pożizzjoni strateġika ta’ Malta toffrilna opportunitajiet mill-isbaħ ta’ koperazzjoni f’diversi oqsma kif rajna fl-aħħar Summit 5+5 li sar Malta, u fl-Assemblea tal-Parlamentari tal-Mediterran.  Dawn l-inizjattivi isaħħu d-dimensjoni Mediterranea f’dik li hi politika esterna Ewropea.  Il-Paċi fl-Ewropa tissaħħaħ jekk ikun hawn paċi fil-Mediterran.

Nirringrazzja lill-Organiżżaturi ta’ din l-okkażjoni u lilkom kollegi, familjari u mistednin, li lqajtu l-istedina li saritilkom.  

